
1.  Vawiin hi Presbyterian Naupang Sunday School Inkhawmpui Ni a ni a, 

Presbyterian Kohhran hnuaia Bial hrang hrangah Naupang Inkhawmpui hi 

hman a ni ang.  

 

 

2.   Sairang leh Silchar inkar rel kawng leitlahniam avanga hun engemaw chen a 

khaihlak hnuah vawiin atangin Rel a service tan dawn. 

 

 

3.  Health Minister Pi Lalrinpuiin Mizoram mipui 5 zinga pakhat zelin cancer 

veina ‘chance’ nei ang hiala chhut a nih tawh thu a sawi.  

 

 

4.  BRICS ramte chuan New Delhi-a Bharat Mandapam-a BRICS Summit 2026 

neih ni hmasa berah New Delhi Declaration chu lungrual takin an pawm.  

<><><> 

MSSU INKHAWMPUI 

 

Vawiin hi Presbyterian Naupang Sunday School Inkhawmpui Ni a ni a, 

Presbyterian Kohhran hnuaia Bial hrang hrangah Naupang Inkhawmpui hi hman a ni 

ang.  

 

Naupang Inkhawmpuiah hian Pathian thu, hla leh thu inchhang hmangin 

inelna neih a ni ang a. Heng bakah hian naupangten item hrang hrang a remchan dan 

angin an nei bawk ang. Naupang Inkhawmpui hi Bial tam zawk chuan intihsiakna 

atan an hmang a, Bial thenkhat erawh chuan intihsiak lovin an hmang bawk. 

 

Pastor bial tam takah chuan department pakhat bial chhunga kohhran pakhatah 

an inkhawmpui a, department dang chu veng dang biakinah an inkhawm bawk.  

 

Naupang Inkhawmpui hi a tirah chuan Zosapte ţhahnemngaihna avanga tan a 

ni a. Kum 1931 khan Aizawl Tlangnuam Kohhranah buatsaih a ni a, hei hi Naupang 

Inkhawmpui hmasa ber nia hriat a ni.  

 

Tunhma lam chuan Naupang Inkhawmpui hi Bial hrang hrangin an remchan 

hunah an huaihawt mai thin a, tun hnai deuh atang khan Bial tin an kal rual theih nan 

MSSU chuan Sunday School Zirlai Syllabus-ah Naupang leh Senior Inkhawmpui 

hun tur an ruahman tel ve ta a ni. September Pathianni vawi 2-naah Beginner 

Department-Sacrament Department Pathianni vawi 3-naah Senior Department ten 

inkhawmpui an nei thin a ni.  

 

Tun dinhmunah Mizoram Sanday School Union hnuaiah  

Sunday School 1050 a awm mek a, hotu mi 4,467 awmin 

Zirtirtu56,862 an awm a, zirlai 4,33,821 an awm mek a ni. 

 



<><><> 

MONORAIL 

 

Awlsam zawka thlai thar phurh chhuahna tur, tlang ram mila duan Monorail 

chu Mualpheng rama Aikawn zauah bun mek a ni a. Tunah hian a zatve aia tam hna 

zawh tawh niin, a kawng (rail) siam chinah hlawhtling taka enchhin a ni tawh. 

 

He project hi Mizoram Science, Technology & Innovation Council (MISTIC), 

DST, Planning Dept. chuan a kalpui a, hriat theih chinah Mizoram chu India ram 

state zingah a taka (on ground) nei leh hmang hmasa ber tur a ni.  

<><><> 

RAIL SERVICE 

 

Sairang leh Silchar inkar rel kawng leitlahniam avanga hun engemaw chen a 

khaihlak hnuah vawiin atangin Rel a service tan dawn. 

 

Northeast Frontier Railway (NFR) Chief Public Relations Officer (CPRO) 

Kapinjal Kishore Sharma a sawi danin, nimin tlai dar 4:30 khan rel chu tlan chhin tir 

ani tiin hlawhtling taka enchhin ani a ti a, Vawiin atangin rel pawh tlan tan tir nghal 

an tum tih sawiin Sairang atanga chhuak lovin, Guwahati atangin Sairangah a rawn 

tlan phawt anga, Delhi leh Kolkata pawh relkawng te pawh a tahtawla tlan chhoh tir 

tum a ni a ti. 

 

Hetihlai hian, Silchar leh Sairang kawng erawh a tlan tawh a, rel kawng hi 

thawh hrang hranga siam niin rel service thenkhatah bul tan phawt a ni a. A hma 

tiama kal chhovin rel service thin zawng zawngte pawh an tlan kim chhoh theih  

thuai an beisei tih a sawi bawk.  

 

 

Puan tawh angin Katakhal leh Bairabi section chhunga Assam-a Jamira leh 

Bairabi inkar rel kawng hi tun thla ni 3 zan khan leitlahniam avangin a chhia a, rel 

kawng chhia zawh ngam rih loh hi metre 70 bawr vel a ni a. Hei vang hian Mizoram 

leh Assam inkar rel kawng chu khar niin siamthat hna thawh chhunzawm nghal a ni. 

Rel kawng khar avang hian khualzin tangkhang eng emaw zat an awm a, Rel-a zin 

thin mi tam takin harsatna an tawk a ni.  

<><><> 

AIR NEWS ON SOCIAL MEDIA 

 

Chanchinthar hi Akashvani Aizawl atanga puan a ni a. AIR News Aizawl 

Youtube Channel, All India Radio News Aizawl Facebook page leh 

newsonair.gov.in ah te chanchinthar hi ngaihthlak leh chhiar theih a dah a ni. 

 

Vawiin chawhnu dar 2 leh a chanve-ah Chanchinthar puan leh a ni ang. 

<><><> 

NORTH EAST INDIA REGIONAL BISHOPS' COUNCIL 

 

North East India Regional Bishops' Council (NEIRBC) chuan Manipura hnam 

intihbuaina kal zel chu an dem thu leh mipuite an tawrhpui thu an sawi.  

 

India hmarchhaka Catholic Diocese 15-a Catholic Bishop-te, Shillong-a 

Archbishop's House-a kar kalta chhunga an kumtin inhmuhkhawmnaa an thu 

ngaihtuahah he thu hi sawiin Manipur buaina avangin nunna chan tam tak an awm 

thu leh chhungkaw tam tak mahni in leh lo tlansan an awm thu an sawi a. Biak In 



tam tak tihchhiat a nih thu sawiin lungawilohna ch, eng ang pawh ni se, tharum 

thawhnate, rawng taka in inhalsakna leh social media hmanga huatna tuhna hian tun 

harsatna chu engtinmah a chingfel thei lo dawn lo tih an sawi a. Kristian an nih 

angin hrehawmna chu ngawi rengin an thlir liam mai thei lo tih an sawi a.  

 

North East India Regional Bishops' Council chuan hmun tina tharum thawhna 

thleng chu a mi mal angin emaw pawl ang pawhin ni se an dem tlat tih sawiin 

Manipur mipuite zawng zawng hnenah pawh, a ti punlun zawng a tawngkam thlahte, 

thu puarpawleng thehdarhte, tharum thawhna leh phuba lakna hrang hrang te titawp 

turin an ngen tak meuh tih an sawi a. Hruaitu zawng zawng te, State leh Central 

Sorkar-te pawhin remna tluangtling a awm theih nan tihtakzeta inbiakna te, dikna 

hmachhuan a, inpuibawm turin an sawm tih an sawi bawk a ni.  

<><><> 

HEALTH MINISTER 

 

Health Minister Pi Lalrinpuiin Mizoram mipui 5 zinga 1 zelin cancer veina 

‘chance’ nei ang hiala chhut a nih tawh thu a sawi.  

 

Zirtawpni-a North East Chapter of Association of Radiation Oncologist of 

India Conference a hmanpuinaah he thu hi Minister chuan a sawi a. Health Minister 

chuan India ramah Mizoram chu a micheng zat a zira Cancer vei tamna ber state a 

nih avang te, Mizoram mipui 5 zinga 1 zelin cancer veina chance nei ang hiala chhut 

a nih tawh avangin Cancer lama hmalatu doctor thiam tak tak kalkhawmte chu 

theihtawp chhuahpui turin a sawm a. Conference an hman chhunga hriatna leh 

thiamna inzirtir tawn hrang hrangahte pawh Mizoram harsatnate lo hre reng turin a 

chah bawk a ni.  

<><><> 

RAIN HAVOC 

 

Chief Minister Pu Lalduhoma’n Vairengte Zalen venga leimin avanga nunna 

chan Zodingliana chhungte a tawrhpui takzet tih sawiin sawrkarin chhiat tawkte chu 

a tanpui theihna apiangah a pui dawn tih a sawi. 

 

Chief Minister hian social media kaltlangin nimina Vairengte Zalen venga 

leimin avanga nunna chang Zodingliana (kum 13) chhungte a tawrhpui thu hi a sawi 

a, leimin hian chenna in pahnih chhungkhaw pathumte luah lai chu a hnawl a, 

Zodingliana ruang hi nimin tuk dar 7 vel khan inchim kar atanga lakchhuah niin 

nimin vek khan vui a ni. 

 

Zodingliana hi Kolasib Reliance Naupang league khelh meka Rafael Football 

Academy player niin nimina an inkhelh tur pawh ama pual hian cancel a ni. 

 

Zirtawpni khan ruahsur nasa avanga tui luankawr a tuihawk chaktak chuan 

Lawngtlai College Veng a mi, Ruby Lalrinsiami kum 6 chu metre 300 vel lenin a thi 

a, Ruby Lalrinsiami kum 6 leh a thiannu Alicya Remruatkimi te chu an thenawm 

hnaia Dawrah thil lei turin an kal a, kawngsir a Tuihawk luankawr, tui chak taka 

luangah Ruby i chuan a ke a zuk chiah chu tuihawk chuan a la ta a, a thiannu chuan 

umzui mahse tui a chak avangin a umpha lova, in lama Ruby pa hrilhin, Ruby Pa Pu 

Lalbawlliana leh a thianpa chuan theihtawpa umzuiin, tuiluankawr mumal lohna leh 

hnimin a bawh vek hmun chu mihring tana kalna chi anih loh avangin an hel a, Ruby 

ruang chu lengkir hnuai tuitlingah an zuk hmu ta a ni. 

 



Ruby Lalrinsiami hi Alpha English Medium, College Veng.Lawngtlaiah Kg 2 

zirlai ani a, nimin khan a ruang hi District Hospitalah endik a ni a, College Veng 

thlanmualah vuiliam a ni. 

 

Nimin vek khan Serchhip District Khawlailung khuaa Pu Zoramchhana (kum 

40) chu Tuichang luiah a tla hlum a, Pu Zoramchhana hi, Khawlailung Hmar lama 

awm Hmunzawl khuaah Iron rod, a motor pik up hmanga dah tura an kal chu, motor 

kaina tur tui thûk dan hriat tuma kea a dai chu tui ah hian rap sualin a tlu palh a, Tui 

tla hi Khawlailung a mi tlawmngai ten YMA leh VC te ruahmanna in an thawk 

nghal a. A thlang lamah Piler leh Hriangtlang te pawhin ngar hemin an thawk ve 

nghal bawk nia thu dawn a ni. 

<><><> 

BRICS 

 

BRICS ramte chuan New Delhi-a Bharat Mandapam-a BRICS Summit 2026 

neih ni hmasa berah New Delhi Declaration chu lungrual takin an pawm . Prime 

Minister Narendra Modi chuan summit neih ni hmasa berah session tawp lamah 

rawtna hi a siam a ni. 

 

Prime Minister chuan New Delhi Declaration chuan member ramte thutlukna 

insemna tur kawng chiang tak a pe tih a sawi a, thutlukna siamte hi thil hmuh theiha 

chhuah chu an mawhphurhna a nih thu a sawi bawk. Session tir lamah Global 

Governance leh Strengthening Multilateralism a ngaih pawimawh thu a sawi bawk a, 

kum tin hruaitu inthlak danglam zel chung pawha ram hrang hrangten thawhhona tha 

an nei  chu tha a tih thu a sawi bawk a ni. 

 

Prime Minister chuan nimina thutkhawmah hian khawvel danglam mek hi 

kalphung hmanlai tawhte’n an kaihruai thei lo tih a chiang hle tih sawiin, thurel dan 

kawngah chet ran mai bakah hmasawn a pawimawh thu a sawi bawk. Chhimlam 

(Global South) chu hmalakna hrang hrang ah te telh ve an nih mai bakah, a hma 

hruaituah tang ve se a duh thu a sawi bawk a ni. 

<><><> 


